
ТҰРАҚТЫ ОРГАНИКАЛЫҚ ЛАСТАҒЫШТАРҒА ТӨЗІМДІ ДЕСТРУКТОР 
БАКТЕРИЯЛАРДЫҢ СКРИНИНГІ 

 
Акылбекова А.Б., Мəлік А.М., Бағланқызы М.,  
Əл-Фараби атындағы Қазақ ұлттық университеті 

Aakylbekova1@mail.ru 
 

Тұрақты органикалық ластағыштар (ТОЛ) — бұл адам денсаулығы мен қоршаған ортаға теріс əсер 
ететін улы химиялық заттар. Ауа мен суға тарай отырып, олар адамдар мен тірі табиғатқа айтарлықтай 
қашықтықта əсер етуі мүмкін. Олар ұзақ уақыт ыдырамай тұра алады сонымен қатар биологиялық тізбегі 
бойынша жинақталуы жəне берілуі мүмкін. Көптеген тұрақты органикалық ластағыштар қоршаған ортада 
микроорганизмдермен ыдыратылатыны белгілі, бірақ ыдырау жылдамдығы аз, өйткені табиғи 
микроорганизмдер катаболизмге, осы бөтен заттардың биодеградациясына қабілеттілікті жеткілікті 
шамада қалыптастырған жоқ. Табиғи экожүйелерде жəне тұрақты органикалық ластағыштары бар 
кəсіпорындардың сарқынды суларында биодеградация жылдамдығын микроорганизмдер селекциясы 
немесе микроорганизмдер жасау арқылы арттыруға болады. 

Қоршаған ортада тұрақты органикалық ластағыштар ыдыратуда топырақ микроорганизмдерінің 
маңызы зор. Сондықтан ТОЛ микробиологиялық деструкциясын зерттеудің заманауи кезеңі штамм – 
деструкторлардың морфология-культуральдық, физиология-биохимиялық генетикалық ерекшеліктерін 
зерттеуге, аталған қосылыстардың биотрансформация жолдарын талдауға деген қызығушылығымен 
сипатталады. 

Зерттеу объектілері ретінде Алматы облысының Талғар ауданының пестицидтермен ластанған 
топырағынан бөлініп алынған коллекциялық штаммдар жəне бақылау-үлгісі ретінде Алтынемел қорының 
топырағының микроорганизм штаммдары (AAБ1, ААБ2, ААБ3, ААБ4, БМ1, БМ3) қолданылды.  

Зерттеу əдістері: Дəстүрлі микробиологиялық əдістер негізінде Кох əдісі бойынша сұйылту, 
морфология-культуральдық, физиология-биохимиялық, молекулалық-генетикалық қасиеттерін зерттеу. 

Зерттеу жұмысының барысында зерттеуге алынған нысандардың морфология-культуральдық, 
физиология-биохимиялық, молекулалық-генетикалық қасиеттері зерттелінді. Физиология-биохимиялық, 
молекулалық-генетикалық қасиеттерін зерттеуде: молекулалық оттекке қатынасы жəне анаэробты 
жағдайларда өсуі, аммиакты пайдалануын анықтау, молекулалық азотты пайдалану, микроорганизмдердің 
көмірсулар мен спирттерді пайдалану қабілеті,желатинде игеруі, денитрификацияға қабілеті, аэробты 
тыныс алуы, амилолитикалық белсенділігі барлық нұсқаулықтарға сүйене отырып анықталды.  

Зерттеу қорытындысы бойынша зерттелінген штамдар Грам бойынша теріс, пішіндері кокка жəне 
таяқша тəрізді болды, сонымен қатар тыныс алуына байланысты аэробтар мен микроаэрофильдер екені 
анықталды. Зерттелген штамдарда аммиак бөлу қасиеті анықталды, молекулалық азотты пайдалана алатын 
азотфиксациялаушы микроорганизмдере тəн қасиет бақыланды. Көмірсулар мен көпатомды спирттер бар 
ортада микроорганизмдердің өсуі жиі органикалық қышқылдардың, бейтарап өнімдердің, газдардың 
жиналуымен бірге жүреді. Қышқылдардың пайда болуы ортаның pH өзгеруі бойынша тіркелді. Алтынемел 
қорының топырағының микроорганизм штаммдарын молекулалық-генетикалық зерттеу барысында ААБ1 
штамы Bacillus vallismortis, ААБ2 – Pseudomonas hutmensis, ААБ3, ААБ4 – Microbacterium maritypicum 
түрлеріне дейін идентификацияланды.  

 
Ғылыми жетекшісі, б.ғ.к., доцент Уалиева П.С. 

ПЕСТИЦИДТЕР ҚОЙМАЛАРЫНЫҢ ТОПЫРАҒЫНАН БӨЛІНІП АЛЫНҒАН 
МИКРООРГАНИЗМДЕРДІҢ АНТАГОНИСТІК ҚАСИЕТТЕРІН ЗЕРТТЕУ 

 
Аманкулова Т.Б.,Сыздық С.Е., Мəлік А.М. 

Əл-Фараби атындағы Қазақ ұлттық университеті, Алматы, Қазақстан. 
amankulova.t@mail.ru 

 
Пестицид-бұл жəндіктердің, арамшөптердің, кеміргіштердің, саңырауқұлақтардың немесе басқа да 

зиянды зиянкестердің таралуын болдырмау, ұстау, бақылау жəне жою мақсатында қоршаған ортаға əдейі 
босатылатын уытты химиялық зат немесе заттардың немесе биологиялық агенттердің қоспасы. Зиянкестер 
« біздің тағамға , денсаулыққа жəне жайлылыққа зиян келтіретін өсімдіктер немесе жануарлар» деп кеңінен 
айқындалуы мүмкін. Соңғы бірнеше онжылдықта пестицидтерді пайдалану көп есе артты. Зиянкестермен 
күресу үшін пестицидтерді пайдалану бүкіл əлемде əдеттегі тəжірибеге айналды. Оларды қолдану ауыл 
шаруашылығы алқаптарымен ғана шектеліп қоймай, сонымен қатар олар үй жағдайында тарақандарға, 
масаларға, егеуқұйрықтарға, шыбындарға, кенелерге жəне басқа да зиянды жəндіктерге қарсы күресу үшін 
спрей, улы жəне ұнтақтар түрінде пайдаланылады. Осы себепті пестицидтер біздің азық-түліктерде, ауада 
жиі кездеседі. Пестицидтер табиғи қосылыстар немесе синтетикалық жолмен алынуы мүмкін. 

Жұмыстың мақсаты пестицидтер қоймаларынан бөлініп алынған микроорганизмдердің антагонисттік 
қасиеттерін зерттеу.  

Зерттеу объектісі пестицидтер қоймаларынан бөлініп алынған 20 түрлі микроорганизмдер штамдары. 
Зерттеу міндеті пестицидтермен ластанған топырақтан бөлініп алынған микроорганизм штамдарын 

іріктеу, бөлініп алынған микроорганизм штамдарының биосəйкестігін анықтау, биосəйкестік негізінде 
консорциумдар құру. 

Зерттеу əдістері Глушанова əдісімен биосəйкестігін зерттеу, Кох əдісі бойынша егу, спектрофо-
тометрмен пестицидтерді ыдырату қабілетін анықтау, ДДТ қосылған орталардағы микроорганизмдерді 
микроскоптау. 

Жүргізілен зерттеу нəтижесінде Глушанова əдісі бойынша микроорганизмдер штамдарының арасында 
50-ден аса биосəйкестік бар екендігі анықталды. Дақтардың толық «бірігуі» табылған немесе бірлескен 
өсіру аймағында зерттелетін штаммдардың өсуі күшейген жағдайда дақылдар арасында биосəйкестік бар 
екені анықталынды. Бірге өсіру аймағындағы дақылдардың бірі жоғарыға шығып, екінші дақылдың өсуін 
басып, олардың салыну реттілігіне қарамастан, мұндай нұсқа «əлсіз антагонизм» деп бағаланды. Кох əдісі 
бойынша қатты М9 қоректік ортасына егу, спектрофотометрмен пестицидтерді ыдырату қабілетін өлшеу 
жəне ДДТ қосылған орталардағы микроорганизмдерді микроскоптау арқылы микроорганизмдердің 
деструктивті қасиеттері зерттелді. Микроорганизмдердің деструктивті қасиеттерінің табылуы дегидро-
геназа ферментінің болуымен анықталды. Өскен колониялардың жан-жағында қызыл түс байқалған-
дықтан, деструктор болатындығы анықталды. 

 
Ғылыми жетекшілері: б.ғ.к., доцент Уалиева П.С., б.ғ.к.,доцент Абдиева Г.Ж. 

ТҰРАҚТЫ ОРГАНИКАЛЫҚ ҚОСЫЛЫСТАРМЕН ЛАСТАНҒАН ТОПЫРАҚ  
ҮЛГІЛЕРІНІҢ МИКРОБТЫҚ АЛУАНТҮРЛІГІН ЗЕРТТЕУ 

 

Мəлік А.М*., Ермекқызы Н., Ешмуханбет А.Н. 
Əл-Фараби атындағы Қазақ ұлттық университеті, Алматы, Қазақстан 

azhar.malikkyzy@gmail.com 
 

Қазіргі таңда Қазақстанда пестицидтердің токсикологиялық жəне экологиялық қауіптілігінің 
жоғарылығы, оларға сұраныстың азаюына байланысты, өсімдіктерді химиялық қорғау құралдарын сақтау 
орындарының бұрынғы аумақтарында тыйым салынған, қаптамасының тұтастығы бұзылған, қолдануға 
жарамсыз пестицидтердің проблемасы өзекті болып табылады. Пестицидтер – егіншаруашылында 
өсімдіктердің өнімділін арттыруда қолданылатын химиялық препараттар. Пестицидтерді көп мөлшерде 
қарқынды қолдануына байланысты, соңғы уақытта олар ең қауіпті поллютанттар қатарына енгізілді. 
Қоршаған орта объектілеріне жоғары токсинді əсер ететін жəне персистенттілікке қабілетті тұрақты 
органикалық қосылыстармен табиғаттың ластануы өзекті экологиялық проблемалардың бірі болып 
табылады. Қоршаған орта жəне адам үшін пестицидтерді қарқынды қолдану аймақатырмен қатар оларды 
көму, сақтау орындары да ықтималды қауіп тудыратын орындар қатарына жатады. Токсиндік заттардың 
қоршаған ортаны ластауы барлық тірі организмдерге сонымен қатар топырақтың микробық 
қауымдастығына қауіп төндіреді. Пестицидтердің ұзақ əсеріне ұшыраған экожүйелерден бөлініп алынған 
микроорганизмдер бұл қосылыстарды жылдам ыдырату қабілетіне ие. 

Зерттеу жұмысының мақсаты тұрақты органикалық қосылыстармен ластанған топырақтың микробтық 
алуантүрлілігін зерттеу жəне топырақ үлгілерінен таза дақылдарды бөліп алу. 

Жұмыста зерттеу объектілері ретінде Алматы облысы Талғар ауданының 7 нүктесінен алынған 
топырақ үлгілері (Қызылқайрат, Бесқайнар, Амангелді-Бригада 1 (қойма 1 жəне қойма 2), Белбұлақ, 
Бригада 2 — АҚ Племзавод «Алматы», Тауқаратұрық кенті (бақылау) алынды. Тұрақты органикалық 
қосылыстармен ластанған топырақтың микробтық алуантүрлілігін зерттеу жəне топырақ үлгілерінен таза 
дақылдарды бөліп алу дəстүрлі микробиологиялық əдістері, Кох əдісі, морфология-культуральдық, 
физиология-биохимиялық, молекулалық-генетикалық қасиеттерін зерттеу əдістері арқылы жүргізілді. 

Алматы облысының пестицидтерді көму орындарына іргелес аумақтағы топырақ үлгілерінің 
микробтық алуантүрлілігін зерттеу барысында, микробтық жəне саңырауқұлақ флорасының алуан-
түрлілігіне сипаттама берілді. Қызылқайрат жəне Бесқайнар кенттеріндегі пестицидтер көмілген 
жерлерден ластанған топырақтарда аммонификсациялаушы бактериялардың (1,0x108 – 1,2x108 КТБ/г), 
гетеротрофты бактериялардың (4,2х107-7,5х107 КТБ/г), зең саңырауқұлақтардың (1,4х105-1,7х106 КТБ/г) 
жəне аэробты целлюлозолитикалық бактериялардың (1,7х105 – 8,7х106 КТБ/г) саны басым екені 
көрсетілген, Амангелді – Бригада 1 (1 қойма жəне 2 қойма), Белбұлақ кентінің ластанған топырағында зең 
саңырауқұлақтарының (1,8x107-1,4x108 КТБ/г), аммонификсациялаушы бактериялардың (6,5х107 – 1,1x108 
КТБ/г), гетеротрофтардың (12x107 – 8,7х107 КТБ/г), аэробты целлюлозолитикалық бактериялардың 
(8,7х105 КТБ/г) саны басым, сондай-ақ Бригада – 2– «Алматы» Племзавод АҚ топырақ микрофлорасында 
аммонификациялаушы бактериялар (1,7х105 КТБ/г), зең саңырауқұлақтары (6,2х104 КТБ/г), гетеротрофтар 
(4,5х105 КТБ/г), аэробты целлюлозолитикалық бактериялары (1,8x104 КТБ/г) кездесетіндігі анықталған. 
Пестицидтер көмілген топырақ үлгілерінен микроорганизмдердің 28 таза дақыл бөлініп алынды, химиялық 
ластағыштардың микроорганизм-деструкторларының скринингін жүргізу мақсатында перспективті 20 
штамм іріктеліп алынды. Бұл штамдар тұрақты органикалық қосылыстармен ластанған топырақты 
биоремедиациялауда кешенді препарат алу мақсатында ұсынылуы мүмкін. 

 
Ғылыми жетекшісі: б. ғ. к., доцент Абдиева Г.Ж. 

